
Tunay na reporma sa lupa at pambansa-demokratikong rebolusyon



Libreng pamamahagi ng lupa sa mga magsasakang nagbubungkal ng lupa o tunay na reporma sa lupa ang pinakasaligang solusyon, hindi lamang sa kasalukuyang kinakaharap na krisis sa pagkain at agrikultura, kundi pati sa pangkalahatang problema ng pagkalugmok ng ekonomya ng sistemang malakolonyal at malapyudal sa Pilipinas.

Ngayon, higit kailanman, lalong mahalaga at kagyat ang pangangailangang isulong ang pakikibaka para sa tunay na reporma sa lupa sa harap ng pagsidhi ng paghihirap ng buong sambayanan, laluna ng masang magsasaka sa kanayunan.

Tumitingkad pang lalo ang panawagang ito sa harap ng krisis sa pagkain, at kabuuang krisis sa ekonomya. Pumapaimbulog ang presyo ng bigas kasabay ang 6.1% implasyon noong Setyembre, na nagpapatunay na walang saysay, hungkag ang mga pangakong kaginhawaan, at palpak at lalong pahirap ang mga hakbangin ng rehimeng Marcos.

Mataas ang presyo ng bigas na pangunahin ay dulot ng mataas na gastos sa produksyon, na malaking bahagi ay binubuo ng upa o buwis sa lupa laluna sa mga palayan, kaakibat ang mataas na presyo ng inaangkat na butil, kagamitan at iba pang sangkap sa produksyon. Laganap ang pagkalugi, pagkabangkarote o pagkalubog sa utang ng masang magsasaka.

Tigil o papaliit ang produksyon dahil sa atrasadong sistema sa pagsasaka. Sa kalakhan, manumano, nakasalalay sa ulan, maliitan, at pamilyahan pa rin ang produksyong pang-agrikultura sa Pilipinas. Hindi bababa sa 60% ng mga sakahan ay mas mababa sa isang ektarya lamang ang sukat. Mahigit 50% ng lupang binubungkal ay nasa kamay ng 11% lamang ng may-ari ng lupa. Iilang pamilya lamang ang nagmamay-ari sa libu-libong ektaryang lupaing pang-agrikultura. Walang saligang mga industriya ang bansa.

Tuluy-tuloy na pinapatay ng todong liberalisasyon sa importasyon ang lokal na produksyong pang-agrikultura. Dating nakasasapat sa sarili, ngayo’y umaabot sa 20% ang suplay ng bigas na inaangkat ng Pilipinas. Papalaki ang inaangkat o itinatambak na imported na sibuyas, mongo, iba’t ibang gulay, pati na karneng manok at baboy. Halos ganap nang pinuksa ng pag-aangkat ang lokal na produksyon ng bawang.

Mahigpit ang kontrol at manipulasyon ng kartel ng malalaking burgesyang komprador na komersyante at importer, sa suplay at presyo ng bigas at iba pang produktong pang-agrikultura. Bilyun-bilyong piso ang kanilang kinakamal sa labis na kapinsalaan ng taumbayan.

Mayorya ng sambayanang Pilipino ay binubuo ng mga magsasaka, manggagawang-bukid at populasyong nakatali sa agrikultura o likas na ekonomya. Pangunahin nilang problema ang kawalan ng sariling lupang masasaka. Pinalalala pa ito ng pangangamkam ng lupa ng mga panginoong maylupa, gayundin ng malalaking kapitalistang kumpanya sa pagmimina, plantasyon, ekoturismo at mga proyektong pang-imprastruktura, na nagtataboy sa daan-daan libong mga magsasaka sa kanilang lupa.

Lalo pang pahirap ang dinaranas ng masang magsasaka sa daan-daang mga baryong sinasakop at hinahawakan ng mga yunit ng militar at kumukontrol sa populasyon, komersyo at produksyon sa tabing ng kontra-insurhensya. Walang pakundangan ang paglabag ng mga pasistang galamay ng estado sa mga karapatang-tao at mga karapatang pang-ekonomya ng masa sa kanayunan.

Dahil walang tunay na reporma sa lupa, malawak ang pangangamkam, pagpapalit-gamit ng lupa, at walang kaakibat na industriyalisasyon sa bansa, palaki nang palaki ang sobrang pwersa ng paggawa sa kanayunan. Milyun-milyon ang walang lupa pero nananatiling itinatali ng libu-libong hibla sa ekonomyang agraryo. Pinahihirapan sila ng iba’t ibang anyo ng pyudal at malapyudal na pang-aapi at pagsasamantala.

Aabot na sa 14 ang ipinatupad na huwad na programa sa reporma sa lupa sa Pilipinas sa nagdaang isang siglo, kabilang ang Presidential Decree 27 sa ilalim ng diktadurang Marcos at Comprehensive Agrarian Reform Program (CARP) at CARPER sa ilalim ng mga sumunod na rehimen. Lahat ng ito’y huwad at mgapakitang-taong programa na hindi tumupad sa saligang layunin ng reporma sa lupa na libreng ipamahagi ang lupa sa mga nagbubungkal nito.

Huwad din ang ipinagmamalaki ng kasalukuyang rehimeng Marcos na New Agrarian Emancipation Act, na diumano’y para burahin na ang utang sa amortisasyon at ibigay na ang titulo ng lupa sa mga magsasaka sa ilalim ng CARP. Sa harap ng paghahari ng malalaking asendero at dayuhang kapitalista, pagkabangkarote o pagkasadlak sa utang ng masang magsasaka, tiyak na hahantong lamang ito sa malawakang pangangamkam ng lupa sa anyo ng ligal o pwersahang “pagbili” ng mga titulo. Ang hakbang na ito ay kaakibat ng programa ng World Bank na palakasin ang pasok ng dayuhang kapital sa agrikultura.

Tulad sa ilalim ng programang Masagana 99 ng amang diktador na nagbaon sa daan-daan libong pamilyang magsasaka sa utang na humantong sa malawakang pangangamkam ng lupa at pagpatay ng mga lokal na binhi, itinutulak ni Marcos ngayon ang paggamit ng mga binhi ng palay na “high-yielding” o malaki ang ani na nakasalalay sa mamahaling mga pestisidyo, pabor sa interes ng mga dayuhang malalaking kapitalistang agribisnes, at taliwas sa kapakanan ng masang magsasaka.

Sa harap ng mga patakaran at hakbanging ito na taliwas sa interes at kapakanan ng masang magsasaka, dapat silang malawakang magkaisa, kumilos at lumaban upang paalingawngawin ang kanilang kahingian para sa tunay na reporma sa lupa at mga kaakibat na kagyat na hakbangin. Kaakibat nito’y dapat palakasin ang kanilang pakikibaka para ibaba ang buwis sa lupa o hatian sa ani pabor sa mga nagbubungkal ng lupa, pawiin ang usura, itaas ang presyo ng bentahan ng ani, at iba pang kagyat na pangangailangan.

Ang paglaban para sa tunay na reporma sa lupa ay nakakawing at ganap lamang na maipagtatagumpay sa pagsusulong ng pambansa-demokratikong pakikibaka. Sa kabilang panig, hindi lubusang susulong ang pambansa-demokratikong kilusan kung hindi malakas na isinusulong ang kilusan para sa tunay na reporma sa lupa na siyang pangunahing demokratikong kahingian ng mayorya ng sambayanang Pilipino.

Ang pakikibaka para sa tunay na reporma sa lupa ang pangunahing bumubuo ng rebolusyong agraryo—ang buhay-at-kamatayang pakikibaka sa uri ng masang magsasaka para pawiin ang kapangyarihan ng mga panginoong may lupa. Isinusulong ito ng rebolusyonaryong kilusang masang magsasaka sa kanayunan sa pamamagitan ng Pambansang Katipunan ng Magbubukid (PKM) katuwang ang armadong pakikibakang isinusulong ng Bagong Hukbong Bayan. Nagsisilbi itong batayan ng pagpupundar ng rebolusyonaryong lakas para sa matagalang digmang bayan.




Usura: Pangingikil sa kanayunan

Halos lahat ng maliliit at panggitnang magsasaka ay nangungutang para tustusan ang kanilang gastos sa produksyon. Ito ay dahil kulang na kulang ang kanilang kapital para tustusan ang lumalaking gastos sa mamahaling imported na input sa produksyon. Wala namang subsidyo ang estado para sa produksyong pang-agrikultura sa Pilipinas (hindi katulad sa Vietnam). Karamihan ng mga magsasaka ay bagsak ang kabuhayan, at natutulak sa bingit ng pagkabangkarote. Sa kalagayang ito, higit pang tumitingkad ang pangingikil ng mga mga usurero sa kanila sa anyo ng mapagsamantalang interes sa pautang.

Pagpiga ng mga ahensyang microfinance

Sa mga palayan sa Mindoro, karaniwang nangungutang ang mga magsasaka sa mga microlending agency, dagdag sa mga bangko. Habang sumisingil ang mga bangko nang 4% na interes, hanggang 15% ang sinisingil ng mga microlending agency kada anihan.

Karaniwang umaabot sa ₱90,000 ang kailangang utangin ng mga magsasaka sa mga bangko at microlending agency para sa pagtatanim ng palay sa 1.5 ektaryang lupa. Sa isang siklo ng taniman, mahigit ₱99,000 ang kanyang gastos para makapagprodyus ng 130 sako ng palay. Kung nasa ₱14 kada kilo ang bilihan, maaari siyang kumita ng kabuuang ₱100,100. Pero matapos ibawas ang gastos sa produksyon, nasa ₱968 lamang ang natitira sa kanya, katumbas ng ₱8 kada araw para sa apat na buwang pagsasaka. Lugi at walang-wala siya sa katayuang bayaran ang orihinal niyang utang.

Gayunpaman, lingguhan ang pagsingil sa utang at interes ng mga microlending agency gamit ang agresibong mga pamamaraan. Para itulak ang pangungulekta, “inoorganisa” ng mga ito ang mga magsasaka sa mga samahan o batay sa kanilang pananampalataya. Liban sa singil sa utang, pwersahang nangungulekta ang mga ito ng “seguro” at “impok” na nasisilbing “paunang bayad” sa susunod na mga utang. Hindi ito pwedeng gamitin o bawiin ng mga magsasaka para sa kanilang mga pangangailangan.

Kakailanganin mangutang ng mga magsasaka sa ibang ahensya para bayaran ang kanilang mga inutang, pati na rin para sa susunod na taniman. Walang pinatutunguhan ang kalakarang ito kundi ang pagkaremata ng lupa at iba nilang gamit sa produksyon.

Nagsimula ang microlending sa Pilipinas noong dekada 1990 sa tulak ng World Bank at Asian Development Bank. Hanggang ngayon, ang mga ito ang pinakamalaking pinagkukunan ng kapital, at tumatabo ng pinakamalalaking tubo. Isa rito ang Center for Agriculture and Rural Development (CARD) ng ADB na tinatayang may 1.3 milyong mangungutang sa buong Pilipinas. Sa abereyds, salit-salitang nangungutang ang mga magsasaka sa 2-3 microlending agency para sa araw-araw na gastos at para ipambayad sa umiiral nilang mga utang.

 Pagsasamantalang komersyante-usurero

Sa Cagayan at Isabela, naglipana ang mga komersyante-usurero, isang tipo ng usurerong iniluwal ng monopolyong kapitalista sa agrokemikal at malalaking kumprador na sangkot sa produksyon ng binhing hybrid. Sa kasaysayan ng rehiyon, lumitaw at dumami ang mga usurerong ito sa panahon ng diktadurang Marcos kung saan itinulak ang paggamit ng imported na binhi na high-yield variety sa ilalim ng hungkag na programang “Green Revolution.”

Sa hilagang-kanlurang Cagayan, ang interes sa pautang ay umaabot ng 25%-35% kada taniman o 5%-7% kada buwan. Sa kapatagan naman ng timog Isabela, 5%-10% ang interes kada buwan. Kapag hindi nakapagbayad sa prinsipal at interes nito sa ikalimang buwan, ipapatong ang 5% sa prinsipal at naipong mga interes nito.

Hindi ligtas ang mga magsasaka sa pagbabayad kahit sa panahon ng mga kalamidad. May mga pagkakataon pang itinataas ng mga usurero ang interes sa gitna ng malawakang pinsala at trahedyang dulot ng malalakas na bagyo, pagbaha o pag-ulan.

Laging kakabit ng pagpapautang ang pag-obliga sa mga magsasaka na sa kanila lamang ibenta ang kanilang mga produkto. Sa kaayusang ito, dagdag pa nilang pinagsasamantalahan ang mga magsasaka sa pamamagitan ng iba’t ibang anyo ng komersyanteng pandaraya. Ang mga komersyante ang nagtatakda sa presyo ng bilihan ng mga produkto at sila rin ang nagtatakda kung anong klase, tatak at presyo ng binhing mais, abono, pestisidyo at herbisidyo ang bibilhin sa kanila ng magsasaka.

Kalakhan sa mga usurero ay humihingi ng kolateral sa ipinautang, na sa karaniwan ay ang lupa o kalabaw ng magsasaka. Madalas ding katambal ng mapang-usurang pautang ang pang-aalipusta, kagaya ng pagmumura, paninigaw at kung minsan ay pananakit sa mga magsasaka.

 Pagbabaon sa sistemang pabutang

Habang laganap ang usura ng mga komersyante at microlending agency, hindi pa rin nawawala at pinakamatindi pa rin ang tradisyunal na mga usurero sa kanayunan—ang mga panginoong maylupa. Matingkad ito sa Masbate, kung saan ibinabaon ng mga ito sa utang ang mga magsasakang nagmamay-ari na ng sariling lupa sa ilalim ng sistemang “pabutang.”

Sa isang ektaryang lupa, karaniwang gumagastos ang magsasaka ng ₱26,400 para makaani ng 48 sako ng palay. Sa ilalim ng pabutang, uutang ang magsasaka ng ₱10,000 para makaagapay sa gastos sa produksyon. Babayaran niya ito ng 20 sako ng palay. Sa bilihang ₱1000-₱1100 kada sako ng palay, tumataginting na 100% ang tubo ng usurerong panginoong maylupa.

Ibabawas pa sa ani ang walong sako ng palay bilang pambayad sa tatlong sakong inutang na abono. Sa katapusan ng ani, walong sako ng palay lamang ang natitira sa magsasaka. Kailangan niya itong paabutin hanggang sa susunod na siklo ng taniman.




#ML51: Pagkilos laban sa tumitinding pasismo ng anak ng diktador



Ginunita ng libu-libong Pilipino noong Setyembre 21 ang ika-51 anibersaryo ng pagdedeklara ng batas militar sa harap ng tumitinding pasismo at korapsyon ng rehimen ni Ferdinand Marcos Jr. Inilunsad ng mga progresibong grupo sa pangunguna ng Bagong Alyansang Makabayan ang demonstrasyon sa Maynila kasabay ng mga pagkilos sa siyam na prubinsya at walong bansa sa ibayong dagat na may temang “Martial Law noon, Terror Law ngayon.”

Mahigit 6,000 ang nagmartsa mula sa Liwasang Bonifacio patungong Mendiola sa Maynila. Nanawagan sila ng hustisya para sa libu-libong biktima ng paglabag sa karapatang-tao sa panahon ng diktadura at sa mga sumunod na rehimen. Pinatampok nila sa protesta ang panawagang ibasura ang Anti-Terrorism Act of 2020 (ATA). Anila, ang kultura ng kawalang pakundangan sa panahon ngayon at pagtatakip sa mga krimen ng estado ay bahagi ng “pamana ng batas militar” na ipinagpapatuloy ng rehimeng Marcos II.

Bago nito, nagpiket ang mga organisasyon mula sa Southern Tagalog sa harap ng embahada ng US at sa Korte Suprema sa parehong araw. Naglunsad din ng mga protesta ang mga grupo ng kabataan sa 12 pamantasan sa Metro Manila. Sa Intramuros, pinangunahan ng mga bumabatikos sa pandaraya sa eleksyong 2022 ang isang misang bayan sa harap ng Commission on Elections.

Sa Baguio City, mahigit 800 kabataan ang lumabas sa kanilang klase at nagmartsa sa kahabaan ng Session Road. Sa Tacloban City, idinaos ang pagkilos mula sa loob ng UP-Tacloban. Naglunsad din ng maiksing programa ang mga kasapi ng progresibong samahan sa Cavite at Pampanga, at sa Legazpi City at Naga City.

Nagsama-sama sa isang misang bayan ang mga Negrosanon sa Escalante City, habang isang protesta ang inilunsad sa Bacolod City. Katulad na mga protesta ang isinagawa sa mga syudad ng Iloilo, Cebu, Davao at Tuguegarao.

Sa ibayong-dagat, nagdaos ng malaking protesta ang Malaya Movement USA sa New York City noong Setyembre 18, kasabay ng kongreso nito. Iginiit nitong wakasan ang ayudang militar at pondo sa pasismo ng gubyerno ng US sa rehimeng Marcos. Pinangunahan ng mga progresibong organisasyon sa US ang mga protesta at pagkilos sa siyam pang syudad sa US. Nagsagawa naman ng aktibidad ang mga organisasyong Pilipino sa Australia, Hong Kong, New Zealand, South Korea, Thailand, Japan, at Canada.

 Pambabaluktot ng kasaysayan

Bahagi sa tema ng mga pagkilos ang pagsisiwalat sa mga kasinungalingan at pambabaluktot ng pamilyang Marcos sa kasaysayan. Binatikos ng mga grupo ang paglalabas ng memorandum ng Department of Education na pinamumunuan ni Sara Duterte na nagtanggal sa pangalang Marcos sa pagtalakay ng diktadura sa kurikulum sa elementarya.

Liban dito, binuhay at pilit ding pinalulunok ng pamilyang Marcos sa mamamayan ang mga programa ng dating diktador tulad ng mga Kadiwa Store, Masagana 99 at ang “rebranding” na Bagong Pilipinas mula sa “Bagong Lipunan” ng kanyang ama.

Tulad ng inaasahan, walang imik si Marcos Jr sa araw ng komemorasyon ng brutalidad ng kanyang ama. Walang kahihiyan pang naglunsad ng “pagbabalik-tanaw sa magagandang epekto ng batas militar” si Imee Marcos, kasama ang dating mga heneral ni Marcos Sr para kontrahin ang umano’y paninira sa kanilang pamilya.




Mga armadong aksyon, inilunsad ng BHB sa 5 prubinsya

ANIM NA ARMADONG aksyon ang inilunsad ng mga Pulang mandirigma ayon sa ulat ng Bagong Hukbong Bayan (BHB) sa nagdaang mga linggo. Kabilang sa mga armadong aksyong ito ang pagpapatupad ng patakaran ng rebolusyonaryong kilusan sa pagtatanggol sa kalikasan.

Sa Quezon, isang sundalo ng 80th IB ang napatay at dalawa ang nasugatan sa armadong aksyon ng BHB-Quezon noong Setyembre 27 sa Sityo Mararaot, Barangay Lumutan, General Nakar. Ang naturang yunit ay halos dalawang linggo nang nag-ooperasyon sa lugar. Taliwas ang insidente sa idineklara noong Pebrero na “insurgency-free” ang General Nakar.

Sa Eastern Samar, pinaputukan ng mga Pulang mandirigma ang nag-ooperasyong tropa ng pinagsanib na 4th Scout Ranger Battalion (SRB) at 42nd IB sa Sityo Barayan, Barangay Pandol, Can-avid, Eastern Samar noong Agosto 23. Tahimik na nakadikit sa nag-ooperasyong tropang militar ang mga mandirigma ng BHB at nagpaputok nang limang minuto bago nakaganting putok ang mga sundalo. Dalawang elemento ng 4th SRB ang napatay habang tatlo ang nasugatan. Pilit itinago ng militar sa publiko ang kanilang pagkatalo dahil idineklara na nitong “insurgency-free” ang bayan ng Can-Avid.

Sa Oriental Mindoro, inatake ng BHB-Mindoro ang operasyong kwari sa gitna ng Ilog Bongabong, Barangay Hagupit, Bongabong noong Setyembre 20 ng hapon. Pinaralisa at sinunog ng mga Pulang mandirigma ang isang payloader na ginagamit sa operasyon. Ang kwari ay pagmamay-ari ng meyor ng Bongabong na si Elgin Malaluan. Ayon sa BHB, mahigpit na babala ang aksyong militar sa mga sumisira sa kalikasan sa buong isla.

Sa Western Samar, isang CAFGU at isang aset ng militar ang inambus ng mga operatiba ng BHB noong Setyembre 16 at 17. Ang dalawa ay sangkot sa mga operasyong kombat ng Armed Forces of the Philippines (AFP) at pangunahing mga aset sa paniktik na lubhang ikinapahamak ng masa sa lugar.

Sa Bukidnon, inisnayp ng mga Pulang mandirigma ang tropa ng 48th IB na nagbabantay sa isang tsekpoynt sa Barangay Cawayan sa Quezon noong Setyembre 13. Isang sundalo ang natamaan at agad na namatay.

Noong Setyembre 10, nakasagupa ng BHB-Bukidnon ang nag-ooperasyong tropa ng 89th IB sa Sityo Logdeck 6, Barangay Linabo, Quezon. Isang sundalo ang kumpirmadong patay at isa ang nasugatan ayon sa mga residente sa lugar.




Mga protesta

Kabataan kontra badyet ng pasismo at korapsyon. Dalawang araw matapos iratsada ang pambansang badyet para sa 2024 sa Kongreso, nagprotesta ang mga estudyante sa pitong unibersidad sa Metro Manila at Iloilo City noong Setyembre 29 para kundenahin ito.

Nagprotesta rin ang mga pambansa-demokratikong organisasyon sa harap ng Kongreso noong Setyembre 26 para tuligsain ang pagwawaldas ni Sara Duterte sa pondo ng bayan at kontrahin ang paghingi niya ng confidential and intelligence funds..

Karapatan ng mga guro, ipaglaban. Bilang paggunita sa World Teacher’s Day, naglunsad ng Unity Walk mula University of Santo Tomas hanggang Mendiola sa Maynila noong Oktubre 5 ang daan-daang guro sa pangunguna ng Alliance of Concerned Teachers. Giit nilang itaas ang sweldo ng mga guro at tugunan ang pangangailangan ng sektor ng edukasyon sa bansa.

Kampuhang magsasaka sa Antipolo. Inilunsad noong Setyembre 18 ng mga magsasaka sa ilalim ng Pagkakaisa at Bukluran ng Magsasaka sa Nagpatong Inc ang isang linggong kampuhan sa Sityo Nagpatong, Barangay San Jose, Antipolo City, Rizal. Layunin ng kampuhan na igiit ang kanilang karapatan sa lupa na dalawang dekada na nilang binubungkal. Kasabay ito sa dayalogo na nais nilang igiit sa gubernadora ng prubinsya.

Samantala, nagprotesta at nakipagdayalogo din ang samahan sa meyor ng Antipolo City noong Oktubre 4.

Singilin ang pasistang militar! Dalawang magkasunod na pagkilos ang inilunsad ng mga grupo ng kabataan at manggagawa sa Metro Manila noong Oktubre 4 at 5 para kundenahin ang pagdukot at patuloy na detensyon sa tatlong tanggol-katutubo sa Mindoro, gayundin ang pagpatay ng mga pwersa ng estado sa organisador ng unyon na si Jude Fernandez.

Bago nito, naglunsad ng raling-iglap ang kabataan sa harap ng Camp Aguinaldo sa Quezon City noong Setyembre 23 para papanagutin ang AFP sa mga kaso ng desaparecidos.

Pagpapawalang-sala kay Palparan, kinundena. Nagprotesta sa harap ng korte sa Malolos, Bulacan noong Oktubre 6 ang mga grupo sa karapatang-tao para kundenahin ang pagpapawalang-sala nito kay M/Gen. Jovito Palparan sa mga kasong kidnapping, iligal na detensyon at pananakit. Ang mga kasong ito ay isinampa ng magkapatid na Raymond at Reynaldo Manalo laban sa berdugong heneral. Kinagabihan, nagkaroon ng katulad na protesta sa Quezon City.

Ibasura ang gawa-gawang kaso laban sa CERNET. Nagpiket sa harap ng DoJ-Region 7 noong Setyembre 27 ang mga demokratikong organisasyon sa pangunguna ng Bayan-Cebu habang dinidinig ang paunang imbestigasyon sa gawa-gawang kasong “terrorist financing” na isinampa ng AFP laban sa Community Empowerment Resource Network, Inc. (CERNET).




Pagsasamantala at masaker sa trabaho sa industriya ng pananamit



Hindi maitatago ng reaksyunaryong estado ang krisis sa empleyo sa tuluy-tuloy na pagkawala ng mga trabaho sa bansa. Noong Hulyo, di bababa sa 4.6 milyong Pilipino ang naitalang wala, kulang sa trabaho o “pinanghinaan ng loob” na makahanap ng trabaho sa loob ng anim na buwan. Matingkad ang krisis na ito sa mga sona ng paggawa o export processing zone (EPZ), laluna sa subsektor ng pagmamanupaktura ng damit.

Noong Setyembre lamang, inianunsyo ng Confederation of Wearable Exporters of the Philippines (CONWEP) ang pagtatanggal ng 6,000 manggagawa sa mga pagawaan ng damit sa Bataan at Cebu. Dagdag sila sa mahigit 10,000 sinisante sa subsektor noong 2022. Ang mga manggagawang ito ay nagtatrabaho sa malalaking dayuhang kumpanya na gumagawa ng mga kasuotan para sa kilalang mga tatak tulad ng Adidas, Juicy Couture, Gap at iba pa.

Pagdadahilan ng CONWEP, resulta ang pagsasara ng mga pabrika sa pagbaba ng demand para sa pananamit at iba pang produktong tekstayl (sapatos, bag), laluna sa US na pangunahing merkado ng mga tahing-Pilipinas. Anito, hindi malayong umabot sa 8%-10% sa 270,000 manggagawa sa subsektor ang mawawalan ng trabaho dahil sa “mahinang” pandaigdigang demand. Isinisisi naman ng mga upisyal ng reaksyunaryong estado ang mga pagsasara sa anila’y “mataas na sahod” ng mga manggagawa.

Isa sa mga manggagawang ito si Lisa, 45 taong gulang. Bago siya natanggal noong 2022, walong taon siyang nagtrabaho bilang mananahi sa isang pabrika sa Cavite. Kabilang sa mga tinatahi niya ang mga damit para sa tatak-US na kumpanyang Candies, Macy at Jennifer Lopez. Kasama niyang nawalan ng trabaho ang mahigit 1,000 pang manggagawa, kung saan kalahati ay kababaihan. Wala silang natanggap na separation pay o anumang benepisyo nang biglang isinara ang pabrika.

Sa buong panahon ng pagtatrabaho ni Lisa, tumaas lamang nang ₱86 ang kanyang sahod mula ₱315 noong 2017 tungong ₱401 noong 2022 (o sa abereyds na ₱10.75 kada taon). Wala siyang natanggap na ibang benepisyo liban sa minimum na itinakda ng estado.

Sa pagawaan, walang pahinga ang mga manggagawang tulad niya. Madalas na naghahabol ng oras ang maneydsment para iwasang magkaroon ng obertaym na lampas sa dalawang oras. Kanya-kanya rin ang mga manggagawa ng pagbili at pagdala ng de-klip na electric fan para makahinga sila dahil sa kakulangan sa bentilasyon at napakainit na pabrika. Wala silang regular na breyk liban sa pagkain sa tanghalian.

Regular na manggagawa at arawan ang pagpapasahod kay Lisa pero mayroon siyang kota alinsunod sa “linya” ng produksyon (pagtatahi ng manggas, kwelyo at iba pa). Kadalasan, itinatakda ang kota sa 7,000 piraso kada araw. Kapag di ito naabot, pinagagalitan siya at ang iba pang nasa kanyang“linya.”

Pagkalugi ang ibinigay na dahilan ng kapitalista sa pagtatanggal sa mga manggagawa. Pero hindi ito nagsara. Nitong 2023, nakapaskil pa sa internet ang bakanteng mga pwesto sa mga pabrika nito, kabilang sa Cavite at Las Piñas.

Lumaban ang unyong kinapapalooban ni Lisa at nagsampa ng kasong iligal na pagtatanggal at pambubuwag ng unyon. Wala itong resolusyon hanggang ngayon. Samantala, wala pang nakikitang bagong trabaho si Lisa at mga kasama niya, 11 buwan matapos sila sisantehin.

Sa mga kaso ng tanggalan sa Bataan at Cebu, hindi maipagkaila ng dayuhang mga kapitalista at lokal na upisyal na hindi tuluyang nagsara ang mga kumpanya. Inilipat lamang ng mga ito ang kanilang mga operasyon sa ibang bansa kung saan mas mababa ang gastos sa produksyon.

Hindi tuluy-tuloy na bumaba ang pandaigdigang demand para sa pananamit, tulad ng bukambibig ng CONWEP noong 2022. Katunayan, lumago nang 14% ang eksport ng subsektor sa Pilipinas sa unang hati ng taon, mula $1.009 bilyon tungong $1.155 bilyon.

Sa US, tinatanaw na lalago ang demand para sa pananamit nang 2.82% kada taon sa susunod na limang taon. Ayon sa mga analista, “panandalian” lamang ang pagbaba ng demand na dinanas noong panahon ng pandemya na idinulot ng mga problema sa suplay at transportasyon. “Optimistiko” silang lalago ang subsektor dala ng online shopping at pagtaas ng demand sa bagong mga merkado.

Sadyang katangian ng dayuhang mga kapitalista ang “ilaglag” ang mga manggagawang Pilipino sa hangad na paliitin ang gastos sa produksyon at magkamal ng mas malaki pang tubo. Animo’y pinapipili ng mga kumpanya ang mga manggagawa: matanggal sa trabaho, o tiisin ang mala-aliping sahod at di makataong mga kundisyon sa pagawa. Ang mga pagsisikap ng mga manggagawa na itaas ang kanilang katayuan sa buhay, tulad ng paggiit ng makatarungang dagdag-sahod at pag-uunyon, ay sinasalubong ng iligal na mga tanggalan, pambubuwag ng unyon at iligal na pagsasara ng mga pabrika.




Tanggalan at atake sa unyon sa Nexperia, nilalabanan

Sunud-sunod na pagkilos ang inilunsad ng mga manggagawa sa Nexperia Philippines para labanan ang tanggalan at mga atake ng maneydsment sa unyon, at ipagtanggol ang kanilang karapatan sa trabaho.

Ang Nexperia Philippines ay subsidyaryo ng kumpanyang Nexperia na nakabase sa The Netherlands. Nagmamanupaktura ito ng mga semiconductor sa mga pabrika nito sa Europe, Asia at US. Noong 2022, nagtala ito ng $2.36 bilyong kabuuang rebenyu, na mas mataas nang 10.7% kumpara sa naunang taon. Lumaki rin ang naibenta nitong mga produkto nang 12%. Malaki ang inaasahan nitong paglago sa susunod na mga taon, lalupa’t nagsisilbi ang mga produkto nito sa walang katapusang paglawak ng pangangailangan para sa teknolohiya sa buong mundo. Noong 2022, dagdag itong namuhunan para palawakin ang kapasidad ng mga pabrika nito sa Europe at mga assembly line sa Asia. Katunayan, nagdagdag ito ng 1,000 bagong manggagawa sa taong iyon.

Sa gitna nito, walang tigil ang pagmamaniobra ng kumpanya para ibaba ang gastos at magkamal ng papalaki pang tubo. Sa dahilang ito isinara ng kumpanya ang Sensors Department sa pabrika nito sa export processing zone sa Cabuyao, Laguna at tinangkang sisantehin ang 495 manggagawa. May mga apektadong manggagawa na napilitang tumanggap sa alok ng maneydsment na “boluntaryong pagreretiro,” laluna ang mga kontraktwal na kamakailan lamang naging regular. Ito ay habang ipinaglaban ng unyon ang pag-absorb o paglilipat ng mga manggagawang nawalan ng trabaho sa ibang departamento.

Muling tumampok ang pagkaganid ng kumpanya nang ipabatid nito sa unyon noong Setyembre 22 ang pagtatanggal sa walo pang manggagawa, kabilang ang tatlong upisyal ng unyon. Sa gitna ito ng “internal hiring” na nangangahulugan na may mga bakante pang pusisyon sa kumpanya. Paglabag ito sa probisyon sa umiiral na collective bargaining agreement na “last in, first out” o ang huling inempleyo ang unang masisisante. Permanente ang pusisyon ng tatlong upisyal kaya hindi sila maaaring basta-bastang tanggalin. Para bigyan-katwiran ang pagsisante, tusong ginamit ng kumpanya na batayan ang attendance ng naturang mga upisyal at idineklara silang “not in good standing” kahit wala silang nilabag na alituntunin.

Batid ng mga manggagawa na nais lamang ng Nexperia na tanggalin ang regular na mga manggagawa para makatipid at pahinain ang kanilang unyon. Nakatakda itong humarap sa panibagong serye ng pakikipagtawaran sa susunod na taon.




Unyon sa Laguna, panalo sa eleksyon. Naipanalo ng militante at makabayang unyon na Panadero ng Philfoods Fresh Baked Product Inc-OLALIA-KMU ang eleksyon noong Setyembre 22 para katawanin ang mga manggagawa ng pagawaan. Nakakuha ng 295 na boto ang unyon sa kabuuuang 341 boto laban sa huwad na unyong binuo ng NTF-Elcac kasabwat ang kumpanya. Bilang pagdiriwang, nagtipun-tipon ang mga unyonista sa harap ng pagawaan sa Barangay Mamplasan, Biñan. Nanalo ang unyon sa gitna ng panggigipit at pangrered-tag ng pulis at NTF-Elcac sa mga upisyal at myembro nito. Ang Philfoods Fresh Baked Product Inc ay kapatid na pagawaan ng Gardenia Bakeries, isang kumpanyang Malaysian.

Sama-samang pagkilos sa Fuji Electric sa Laguna. Serye ng mga sama-samang pagkilos sa loob at labas ng pagawaan ang inilunsad ng unyong Fuji Electric Phils. OLALIA-KMU noong Setyembre para kalampagin ang kumpanya sa patuloy na pambabarat nito sa kanilang sahod sa nagaganap na negosasyon para sa CBA. Hanggang ₱20-₱25 lamang ang alok ng maneydsment sa kabila ng di nito pagdagdag ng sahod habang milyun-milyon ang nakamal nitong tubo sa nagdaang tatlong taon.

Unyon sa Subic, kumilos para sa CBA. Naglunsad ng sama-samang pagkilos ang mga manggagawa mula Samahan ng mga Manggagawang Nagkakaisa sa Umicore Specialty Chemicals Subic noong Setyembre 16 para kundenahin ang ilang buwan nang hindi pag-usad ng negosasyon para sa bagong CBA. Ang Umicore ay isang kumpanyang Amerikano na tinatayang kikita ng €1,020 milyon (₱60.8 bilyon) ngayong 2023.




8, pinatay ng AFP sa isang araw

Walong indibidwal ang brutal na pinatay ng Armed Forces of the Philippines (AFP) sa mismong araw na ginugunita ang ika-51 anibersaryo ng deklarasyon ng batas militar noong Setyembre 21. Lima sa kanila ay hors de combat at tatlo ang sibilyan. Noon namang Setyembre 29, pinatay ng mga pwersa ng estado ang isang organisador ng kilusang manggagawa sa Rizal.

Sa Masbate, namatay sa pamamaril ng mga sundalo at elemento ng CAFGU ang mag-asawang Jover “Dodo” Villegas, 40, at Aimee Villegas na taga-Sityo Basak, Barangay Luna, Placer. Pinalabas ng militar na mga kasapi ng Bagong Hukbong Bayan (BHB) na napatay sa engkwentro ang dalawa. Natanggal ang mata ni Jover sa dami ng tama ng bala sa kanyang mukha.

Sa Negros Occidental, minasaker ng 47th IB ang anim na indibidwal na sakay ng traysikel at bumabyahe sa Sityo Lubi, Barangay Tabugon, Kabankalan City. Pinatay sa insidente ang limang mandirigma ng BHB na hindi armado at wala sa katayuang lumaban, at ang kanilang sibilyang drayber.

Mga medik ng BHB sina Bobby Pedro (Ka Rekoy), Mario Mullon (Ka Goring), at Janice Flores(Ka Joyce.) Naka-medical leave naman ang mag-asawang Alejo de los Reyes (Ka Bravo) at Melissa de la Pena (Ka Diane) na noo’y 6-buwang buntis. Kinilala ang sibilyang drayber ng traysikel na si Robin Gaitan.

Sa Binangonan, Rizal, binaril ng mga pulis sa loob ng kanyang tinutuluyang bahay si Jude Fernandez, beteranong organisador ng Kilusang Mayo Uno. Pinalabas siyang “nanlaban” kahit di siya armado.

Pag-aresto. Di makatarungang inaresto ng mga pwersa ng estado sa gawa-gawang kaso si Michael Eraña, 46, sa Barangay Nilumisu, Echague, Isabela noong Setyembre 21. Pinalalabas na nakakumpiska sa kanya ng mga baril, bala, granada at kagamitang militar.

Panggigipit. Noong Agosto, nakatanggap ang Community Empowerment Resource Network (CERNET), Inc. ng Central Visayas ng subpoena (pagpapatawag) mula sa Department of Justice kaugnay sa kaso ng “terrorist financing” ng 27 indibidwal na dati at kasalukuyan nitong mga upisyal at istap. Isinama sa kaso si Jaime Paglinawan, presidente ng AMA Sugbo-KMU, na kaugnayang organisasyon ng CERNET.

Kasabay nito, “binisita”at ginipit ng mga pulis noong Setyembre ang dalawang manggagawa sa tabing ng Executive Order 23 na nagbuo sa kunwa’y komiteng mangangalaga sa karapatan ng mga manggagawa na mag-organisa.

Pambobomba. Perwisyo ang idinulot ng dalawang araw na pambobomba ng 2nd IB at 5th Field Artillery Battalion sa mga bundok ng Bagulayag, Uac at Irong-irong sa Uson, Mobo at Milagros sa Masbate. Hindi bababa sa 46 ulit na kinanyon ng AFP ang lugar noong Setyembre 23-24.

Pamamaril. Nagpaulan ng bala ang mga sundalo ng 2nd IB sa hangganan ng mga bayan ng Cataingan at Palanas sa Masbate noong Setyembre 29. Nagdulot ito ng takot sa mga komunidad, laluna sa mga estudyante at guro. Napwersang magkansela ng klase ang mga paaralan sa mga apektadong barangay.




Mga kaso ng pagdukot at sapilitang pagkawala, tumitindi

DAGDAG SA DUMARAMING biktima ng pagdukot at sikretong detensyon ng rehimeng Marcos ang limang indibidwal sa magkahiwalay na insidente noong Setyembre.

Dinukot ng mga pwersa ng 4th IB noong Setyembre 19 sina Job Abednego David, Peter del Monte at Alia Encela sa Sityo Malaglag, Barangay Lisap, Bongabong, Oriental Mindoro.

Nag-iimbestiga noon ang tatlo sa mga pambobomba at panganganyon ng 203rd IBde sa lugar noong Abril. Inaalam din nila ang epekto ng pagkukwari ng armour rock sa maliliit na magsasaka at magkokopra sa bayan ng Bongabong.

Noong Oktubre 4, 16 araw matapos sila dukutin, nakumpirma ng mga grupo sa karapatang-tao na hawak sila ng 203rd IBde at ikinulong sa kampo militar nang walang nakasampang kaso.

Samantala, dalawang indibidwal ang dinukot sa Barangay Bantug, Gabaldon, Nueva Ecija sa pagitan ng ala-1 at alas-2 ng madaling araw noong Setyembre 29. Huling nakita ng mga residente ng naturang barangay sina Norman Ortiz at Lee Sudario na pwersahang isinasakay sa isang van ng kalalakihang nakaunipormeng sundalo. Nakapiglas ang isa pero nahuli rin at kinaladkad pabalik sa van. Noong Nobyembre 2022, inakusahan ng mga pulis si Sudario na lumabag sa Anti-Terrorism Act. Parehong nakaranas ng tuluy-tuloy na panggigipit ang mga pamilya ng dalawa bago ang pagdukot.

Sa Eastern Visayas, naiulat kamakailan na mayroong hindi bababa sa 10 indibidwal ang biktima ng pagdukot at sikretong detensyon ng Task Force Storm at 8th ID sa ilalim ng rehimeng Marcos. Pinaniniwalaang nakapiit ang mga biktima sa kampo ng 8th ID sa Barangay Maulong, Catbalogan.

Kabilang sa mga sikretong ikinulong ang dalawang bagong inang sina Mariel Rebato at Monica Ogacho at kani-kanyang bagong silang na mga anak.




Kabataan sa Naga City, target ng panunupil ng 9th ID



Mistulang tagpo sa panahon ng diktadurang Marcos Sr ang panggigipit at intimidasyon ng mga ahente ng 9th ID sa mga mamamahayag pangkampus ng isang unibersidad sa Naga City noong Setyembre 21. Naghihintay ang mga estudyante sa pagsisimula ng kilos-protesta nang lapitan sila ng mga sundalo at tuyain sa kanilang paglahok sa rali. Pinilit ng mga berdugo na kunin ang personal nilang impormasyon.

Hindi na ito bago sa kalakaran ng 9th ID sa Naga City. Sa katunayan, noong Setyembre lamang, hindi bababa sa limang kabataan at estudyante ang “binisita” ng mga sundalo. Pare-pareho ang iskrip ng mga ahente ng estado: huwag lumahok sa rali at aktibismo para makaiwas sa “CPP-NPA.” Patung-patong na mga karapatan sa pribasiya, laban sa profiling at kalayaan sa pagpapahayag ang nilabag at nilapastangan ng mga sundalo sa mga kasong ito.

 Pambubusal sa kritikal na pag-uulat

Pinakahuling kaso ang intimidasyon sa mga mamamahayag ng The DEMOCRAT, pahayagang pangkampus ng University of Nueva Caceres. Ginamit ng mga sundalo ang mga upisyal ng barangay para “imbitahan” at “kausapin” ang dalawang mamamahayag noong Setyembre 22 nang walang anumang batayan. Tinangka pa ng mga sundalo na kunin ang kanilang mga personal na impormasyon mula sa kapitan ng barangay. Isa pang istap ng dyaryo ang “inimbitahan” bago nito.

Ipinatawag din ng mga sundalo ang punong patnugot ng ThePILLARS, pahayagan ng mga estudyante ng Ateneo de Naga University (AdNU), noong Setyembre. Simula Hulyo 15 hanggang Setyembre 3, naitala ng pahayagan ang tatlong insidente ng pagsarbeylans, red-tagging at interogasyon laban sa dati at kasalukuyang mga istap.

Batid ng mga mamamahayag pangkampus na ang mga panggigipit na ito ay pambubusal sa kritikal na pag-uulat.

 Pagkubabaw ng militar sa mga barangay

Para gipitin ang mga kabataan, itinuturing ng mga heneral at upisyal militar ang sibilyang burukrasya—mga kapitan at kagawad ng barangay—na mga tau-tauhan ng militar sa maruming gera kontra-insurhensya. Malaya itong nagagawa sa balangkas ng “whole-of-nation” approach ng National Task Force-Elcac. Ipinaiilalim ang mga upisyal ng barangay sa paghaharing militar. Sinumang tumutol ay inaakusahang tagasuporta ng rebolusyonaryong kilusan at sinisikil.

Sa Naga, nagsisilbing himpilan ng mga sundalo ang mga barangay hall sa panahong naglulunsad ito ng Retooled Community Support Program at “pangangaral” sa kabataan. Pinaglalabas ang barangay ng mga dokumento para ipatawag ang mga hinihinalang may kaugnayan sa rebolusyonaryong kilusan. Ginagamit din sila para ma-profile ang kanilang nasasakupan at manmanan ang mga ito.

 Berdugo ng Bicol

Pinangungunahan ng 9th ID ang kampanyang panunupil sa mga kabataan at mamamayan sa buong rehiyong Bicol. Mula Hulyo 2022 hanggang Agosto 2023, naitala ang kabuuang 160 kaso ng paglabag sa karapatang-tao ng naturang dibisyon. Kabilang sa mga kasong ito ang 27 ekstrahudisyal na pagpaslang at 47 iligal na pag-aresto at detensyon.

Nakahimpil ang yunit sa bayan ng Pili, katabing bayan ng Naga City. Tumatayong kumander ng 9th ID sa kasalukuyan si Major General Adonis Bajao na siya ring hepe ng Joint Task Force Bicolandia.

Katuwang ng dibisyong ito sa paghahasik ng takot sa mga prubinsya ng Camarines Sur at Catanduanes ang 83rd IB na nakahimpil sa bayan ng Tigaon. Tigmak sa dugo ng mga sibilyang pinaslang ang rekord ng naturang batalyon. Malimit nilang dahilan na kunwari’y mga mandirigma ng BHB ang kanilang mga biktima kahit sa kabila ng malawak na pagtanggi ng mga kaanak at kakilala.

Mula 2018, hindi bababa sa 30 ang ekstrahudisyal na pinatay ng naturang batalyon sa mga prubinsya ng Camarines Sur at Catanduanes. Nakapagtala rin ng hindi bababa sa 171 kaso ng iba’t ibang tipo ng paglabag sa karapatang-tao ang batalyon mula 2018 hanggang kasalukuyan.

Mula nang maipatupad ang Memorandum Order No 32 sa Bicol noong 2018, mas naging agresibo ang naturang batalyon sa paglulunsad ng gerang kontra-insurhensya kabilang na ang militarisasyon sa mga syudad tulad ng Naga City.




Sa madaling salita

